
   Хĕвелтухăçĕ таса

Чăн та лăпкă Лăпкă океан.

Юнпа вут курмасăр ак паян

Хĕвел тухрĕ çуталса.



Ирĕккĕн выляç хумсем,

Хумсем урлă уçă çул выртать.

Ырă-çке чĕрешĕн кăкăрта

Хĕвел лăпкăн кулнăçем.



Ирĕккĕн сывлать тĕнче,

Ирĕккĕн юрлаççĕ халăхсем.

Ĕмĕр-ĕмĕрех тӳлек кунсем

Чечекленĕç çĕр çинче!



Амăшĕ çӳле çĕклет

Тăват çул тултарнă ывăлне.

Фашист-нимĕç тапăннă кунне

Вăл çуралнă. Вăл пĕлет:

Пулмĕ макăру-йĕрӳ,

Епле аслă, ирĕк çул умра!

Ялкăшса çуралчĕ çулăмра

Çĕнĕ, чаплă çĕнтерӳ.



Аçу таврăнĕ кĕçех,

Килĕ вăл хĕвел çулĕпеле!

Ĕмĕрне курман таса телей

Ача куçĕнче çиçет.

Пурте унăн куçĕнче:

Пирĕн аслă, ирĕклĕ кунçул,

Ĕçре кирлĕ çирĕп çеç вутчуль,

Лăпкă, тĕрĕс çут тĕнче.



Савăн, ывлăм, хĕпĕрте,

Ирхи шуçăм пек выля та кул,

Çитĕнсе аçу пек паттăр пул, —

Эс хур курмăн ĕмĕрте!

Хĕвелтухăçĕ таса,

Чăн та лăпкă — Лăпкă океан.

Юнпа вут курмасăр ак паян

Хĕвел тухрĕ çуталса.

